Темэр: «Зи 1эужьыр махуэ». 
(Щомахуэ Амырхъан и творчествэм ехьэл1а къызэщ1эзыкъуэж урок-журнал).
Мурадхэр: Щомахуэ Амырхъан и творчествэмк1э ягъуэта щ1эныгъэр   къызэщ1экъуэжын, егъэф1эк1уэн.

                  Тхыгъэхэм набдзэгубдзаплъэу еджэфу, анализ ящ1ыжыфу зэрыщытыр къэхутэн. 
                  Мылъкум еф1эк1 хъугъуэф1ыгъуэ зэрыщы1эм гу лъегъэтэн.

1. «Ц1ыхур зэралъытэр и 1эужьырщ» гупсысэр дауэ къывгуры1уэрэ?

Ек1уэк1ык1эр:              Лъэпкъым ф1ыгъуэ къыхуэпхьыным

                                       Уэ телажьэ, умыбзэщхъу!

                                       Ц1ыхур напэрщ зыгъэц1ыхур, 

                                       Ар зэгъащ1э, умыбзэщхъу!

Щомахуэ Амырхъан теухуа блын газетыр, рефератхэр, докладхэр доскам егъэубыдын.

Егъэджак1уэм и пэублэ псалъэ.

Щомахуэ Амырхъан къызэралъхурэ илъэс 100 зэрыхъуам и саулыкъук1э «къыдэдгъэк1ыну» мурад тщ1а урок-журналыр къызэ1утхынщ. 

1. Ди журналым и япэ напэк1уэц1ыр къызэ1уех ди еджак1уэхэм ящыщ зым юбилярым теухуа усэмк1э. (Тхьэгъэлэдж Джырэндыкъуэ)
     Щомахуэ Амырхъан деж.
    Ухыгъэм тпэ1эщ1э уищ1ами, 

    Уэ уи ц1эр сыт щыгъуи псэунщ.

    Къалэмыр нобэ мыбзэжми, 

    Уи 1эужь дахэр тщ1ыгъунщ.

           Къэрал утыкум ди лъэпкъыр

           Бгырыс шууейхэу ипшащ.

           Зэкъуэтыныгъэр сыт щыгъуи

           Уэ бгъэнэхъапэу щытащ.

     Нобэ ф1ыщ1э пхудощ1ыр  

     Махуэщ лъэужь къэбгъэнар.
     Щыблэнущ нуру ди гущ1эм

     Фэеплъу къызэбнэк1ар.

             Уэ уи 1эужьхэр ди гъуазэм, 

             Ди бзэр щыщ1энкъым утыку.

             Дунейм адыгэ тетыхук1э

             Ди бзэр зэи хъункъым бзэмы1у.

II. «Жьант1э»
       Ет1уанэ напэк1уэц1ыр теухуащ Щомахуэм адыгэ лъэпкъымрэ литературэмрэ   щиубыд увып1эм. Абы ехьэл1ащ еджак1уэхэм Щомахуэм и творчествэм  теухуауэ зэрагъэщ1ахэр,   ягъэхьэзыра сочиненэхэр.

  Щомахуэ Амырхъан Къамызэ и къуэр Тэрч районым щыщ Курп Ищхъэрэ къуажэм  1910 гъэм къыщалъхуащ. Дэтхэнэ мэкъумэшыщ1э сабийм дежк1и зэман бзаджэт а лъэхъэнэр: къуажэм мыдрисэ ф1эк1 дэттэкъым, ц1ыхур к1ыф1ыгъэмрэ гугъуехьымрэ хэтт. Щомахуэр пасэ дыдэу лэжьыгъэм пэщ1эуващ. Ар и адэм сыт хуэдэ 1уэху и лъэныкъуэк1и щ1эгъэкъуэн хуэхъуащ. Амырхъан лэжьэн ф1эк1 1уэху и1этэкъым, ар ехъуапсэрт пщэдджыжьк1эрэ еджап1эм к1уэ ц1ык1ухэм. Ауэ абы къыгуры1уэртэкъым мыдрисэм щ1эныгъэ лъэпкъ къызэрыщ1амыхынур. Зэман дэк1а нэужь, Октябрьскэ революцэм мэкъумэшыщ1э сабийхэм папщ1э еджап1эхэм я бжэр зэ1уихащ. 1920 гъэм Амырхъан илъэсипщ1 ныбжьым иту еджап1эм щ1эт1ысхьащ. Илъэсипл1к1э абы щеджа нэужь, ар ираджащ Налшык дэта Ленинскэ еджап1эм. Илъэс зыбжанэк1э абы щеджа нэужь, Орджоникидзе къалэм щеджэну к1уащ. А еджап1эри ехъул1эныгъэк1э къиухащ Амырхъан.

    Еджап1э нэужьым япэ дыдэу егъэджак1уэу 1938 гъэм лэжьэн щ1идзащ, зауэ нэужь илъэсхэм партым и райкомым и секретарь хъуащ.

     1965-1970 гъэхэм тхак1уэхэм я союзым и правленэм и секретару лэжьащ.

  Лъэпкъ литературэмрэ исскуствэмрэ зегъэужьынымк1э и1э лэжьыгъэр къалъытэри, Амырхъан 1949 гъэм къыф1ащащ «Къэбэрдей-Балъкъэр АССР-м и исскуствэмк1э и заслуженэ ц1э лъап1эр.

    1932 гъэм тхак1уэм и 1эдакъэщ1эк1хэм щыщхэр дунейм къытехьащ. Абы и 1эдакъэм къыщ1эк1ащ тхылъ т1ощ1ым щ1игъу: усэхэр, рассказхэр, уэрэдхэр, очеркхэр, повестхэр. 1949 гъэм къыдэк1ащ сабийхэм папщ1э итха усэхэр. 1953 гъэм дунейм къытехьащ «Унэ нэху» тхылъыр. 1958 гъэм Щомахуэм итхащ ик1и а гъэм къыдэк1ащ «Колхозыр маф1э лыгъэм щыхэтам» повестыр. Ар теухуащ Хэку зауэшхуэм и зэманым мэкъумэшыщ1эхэм зэрахьа л1ыгъэми.

    Амырхъан итхащ драмматическэ тхыгъэ зыбжани: «Мыбдежым гъуэгущхьэхэр щызэхок1», «Щ1алэгъэу», «Арат зэрыхъун хуеяри».

 Абы и тхыгъэхэр апхуэдизк1э ягу ирихьати урысыбзэк1и нэгъуэщ1ыбзэк1и зэрадзэк1ащ.

Сочиненэ «Сабийхэм я ущияк1уэ». (Шогуэ Дисанэ)
    Адыгэ  сабий литературэм и зэхэублак1уэхэм, абы и зыужьыныгъэм  хэлъхьэныгъэ  ин дыдэ хуэзыщ1ахэм ящыщ зыщ Щомахуэ Амырхъан  Къамызэ и къуэр. Усак1уэм и 1эдакъэщ1эк1 тхыгъэхэм я нэхъыф1хэр ди щ1эблэщ1эм теухуащ. Тхыгъэхэм дэгъуэу къыхощ ныбжьыщ1эхэм я хьэл – щэныр, я гупсысэхэр, гурыгъу – гурыщ1эхэр, я псэук1эр, нэгъуэщ1 1уэхугъуэхэри. Щомахуэ Амырхъан сабийхэм папщ1э итха усэхэр зэхэщ1ык1ыгъуэу зэхэлъхьащ, ахэр дэтхэнэ еджак1уэми ф1ыуэ елъагъу, усэхэм гъэсэныгъэ - ущииныгъэ  мыхьэнэ ин ябгъэдэлъщ. Нэхъыбэу Амырхъан зыхуэтхар сабийхэрщ. Нэхъыбэуи усэхэр зытеухуауэ щытыр щ1алэгъуалэм я1э псэук1эрщ, я дуней тетык1эрщ, я 1уэхущ1афэ дахэхэрщ. Псом хуэмыдэу нобэрей ди гъащ1эр, сабиигъуэ щхьэхуитыр къыщыгъэлъэгъуащ Щомахуэ Амырхъан  и усэхэу «Еджэ, лажьэ»,  « Си къуажэ», «Хэт и анэ», «Фэеплъ лъап1э», «Чэрим хуэдэ фэ къыфхэт?»,  «Мамэ и нэху» жыхуи1эхэм. Усак1уэм и усэхэм сабийхэр игъасэ, иущий къудейкъым, ат1э ауан щ1ыпхъэри ещ1, зыщытхъупхъэхэми щотхъу, абыхэм щ1эблэр ф1ым къыхураджэ, 1ейм гущык1 хурагъэщ1. Апхуэдэу сабий къуейщ1ейхэм, мыгъасэхэм, сэхъуахэм теухуа, ахэр ауан щищ1 усэ зыбжани и1эщ Щомахуэм. Псом нэхърэ нэхъыф1у къыхощ ар «Ажэ мыгъасэ», «Зэраншу», «Мухьэдин къыщыщ1ар», «Жамботрэ Къамботрэ», « Ди хэгъэрейхэр» жыхуи1э усэхэм. Емык1у 1ей елэжь « Ди  хэгъэрейхэр» усэм хэт щ1алэ ц1ык1ум: л1ыжь къыщхьэщытыр  имылъагъу нэпц1  зищ1ауэ щхьэгъубжэмк1э доплъри щысщ, ар имыгъэт1ысын щхьэк1э. Апхуэдэ нэмысыншагъэр зыщ1энк1э хъунур ц1ыху мыгъасэщ,  хабзи ц1ыхугъи  зыхэмылъщ. Нэхъ емык1ужыр щищ1эр абы ик1ыжын гъунэгъу хъуа иужьщ: «т1ыс, дадэ, сэ сок1ыж», - же1эри  къотэдж. Ар напэтехщ, ди хабзэми, ди нэмысми, ди ц1ыхугъэми къемызэгъ 1уэхугъуэщ.

    Сабийхэм я хьэл – щэныр усак1уэм ф1ыуэ зэрищ1эм и  щыхьэтщ «Дахэлинэ» усэри. Усэм  къыщыгъэлъэгъуащ ц1ыху щхьэхуэхэм я хьэл – щэн  мыкъумыщ1эхэр. Тхыгъэм къыхэщ хъыджэбз  ц1ык1ум и ц1эм ещхькъым и щытык1эхэр. Ар хьэл – щэн дахэ зыхэмылъ ц1ыхущ, нэхъыжьхэм пщ1э яхуищ1ыну и гум къэк1ыркъым. Дахэлинэ еущиену мурад зыщ1а ц1ыху хэк1уэтам абы ирит жэуапыр мыращ: «Уи гугъу зыми къимыщ1ым, к1уэж, тхьэмадэ, хэк1уэтащ».  Абы щхьэк1э къимыгъанэу л1ыжьыр  абы иужь иту мак1уэри Дахэлинэ и анэм хуозэ. Дахэлинэ  унэм  щамэущийуэ, абы хэлъын хуей хьэл – щэным, щытык1эм, хабзэм нэмысым щ1амыгъэдэ1уу  щыткъым. Ауэ Дахэлинэ ахэр зэк1э зыхищ1ык1акъым.

 Усэм  къыщыгъэлъэгъуа  персонажым хуэдэ дэнэ щ1ып1и щы1энк1э зэрыхъуным къыхэк1к1э Щомахуэм усэм  и к1эр мыпхуэдэу еух: 
« Нэхъыф1ынут мы си усэм къыщеджатэм къуажэ къэс, Дахэлинэ и гъэ1эсэм  сэ сщыхъунут ар гунэс».

 Щомахуэм и сыт хуэдэ усэми гъэсэныгъэ - ущииныгъэ мыхьэнэ пыухык1а зэра1эм къыхэк1к1э, ахэр тхылъеджэхэм гурыхь ящохъу, ц1ыхупсэм йохуэбыл1э, сабийхэми балигъхэми яф1эф1у ядж. Щомахуэ Амырхъан и усыгъэм гупсысэ нэхъыщхьэу хэлъыр щ1эблэр пэжыгъэмрэ ц1ыхугъэмрэ, лэжьыгъэф1ымрэ Хэкур ф1ыуэ лъагъунэмрэ, зэныбжьэгъуныгъэмрэ къуэшыгъэмрэ, ик1и къинэмыщ1 хьэл – щэныф1хэм  хуэныршынырщ. Ар гурыщ1э къабзэщ ик1и къалэн гугъущ, ауэ усак1уэм ахэр къехъулъауэ къэплъытэ хъунущ. Щомахуэм и тхыгъэхэм  ц1ыхур ф1ым хураджэ, 1ейм щагъэмэхъашэ. Аращ абыхэм гъащ1э к1ыхь щ1а1энури.

 Амырхъан хузэф1эк1ащ езыр къызыхэк1а лъэпкъым 1эужь къулейрэ лъэужь хъарзынэрэ къыхуигъэнэн. Усак1уэ 1умахуэм  и 1эдакъэщ1эк1хэм щ1эблэм ди дежк1э икъук1э гъэсэныгъэ – ущииныгъэ мыхьэнэшхуэ я1эщ.

      Лъэпкъ лъагъуныгъэр  къэхьыгъуаф1экъым. Тхэ псоми апхуэдэ я нат1э хъуркъым,  ауэ ар къызэхъул1ахэм ящыщ зыщ усак1уэ пажэ Щомахуэ Амырхъан.

III. «Пшыналъэ». Ещанэ напэк1уэц1ыр пшыналъэм ейщ.

      Псом япэу гулъытэ хуэщ1ыпхъэщ Щомахуэм сабийхэм папщ1э итха усэхэм. Иджыпсту «Дахэлинэ» усэм къытращ1ык1а теплъэгъуэ къагъэлъэгъуэнущ. 

     Уэркъуасэ Ислъам – гъуэгурык1уэ

     Болэ Миланэ  - анэ

    Емуз Рузанэ - Дахэлинэ
IV. Щомахуэм и прозэр. 

ЩОМАХУЭМ И ПРОЗЭР.

   Щомахуэм и прозэри, и усыгъэм хуэдэу, сабийхэми балигъхэми хуэгъэзащ. Щ1алэгъуалэм ятеухуащ, псалъэм папщ1э «Л1ыхъужьым и вагъуэ», «Си ныбжьэгъухэр» жыхуи1э тхылъхэм щызэхуахьэса рассказхэр. Хэку зауэшхуэр къызыхэщыж тхыгъэхэри и1эщ Щомахуэм. Еханэ классым щыдджа «Зэкъуэшит1» рассказыр Хэку зауэшхуэм теухуащ. Къэрал зауэ хъуам лъэпкъхэр зэкъуэту бэнэныгъэм зэрыщ1эбэнар щыдолъагъу. Чапай щ1алэ ц1ык1ум и адэр имы1эжми къуэш хуэхъуащ адыгэ щ1алэ ц1ык1ур. Гузэвэгъуэм а т1ур зэкъуэш ищ1ащ. Амырхъан и тхыгъэхэр я тематикэк1э зэрызэхуэмыдэм  ещхьу, абыхэм я гупсысэ нэхъыщхьэхэри зэщхькъым, ауэ псоми белджылыуэ къыхощ гъэсэныгъэ-ущииныгъэ 1уэхухэр. Рассказхэм къыхощ щ1алэгъуалэр лэжьыгъэм зэрызыпы1уамыдзымрэ щ1эныгъэм зэрыхуэпабгъэмрэ. 

    Еджак1уэхэм ди пащхьэ тхак1уэм кърилъхьа прозаическэ тхыгъэхэр къапщтэмэ, гу нэхъ лъытапхъэщ «Бгъэжьым и къуэ» повестым. Ар биографическэ повестщ. Социалистическэ лэжьыгъэм и Л1ыхъужь ц1э лъап1эр зыф1аща Бгъэжьнокъуэ Хьэчим теухуащ. Тхак1уэм къигъэлъагъуэ адыгэл1ым и образым удехьэх. Псом хуэмыдэу Бгъэжьнокъуэм и сабиигъуэм.

   И рассказхэми и очеркхэми гъэсэныгъэ-ущииныгъэ мыхьэнэшхуэ я1эщ. Очеркхэм къыщыхощ ди республикэми нэгъуэщ1 щ1ып1эхэми щыц1эры1уэ ц1ыхухэр. Щомахуэм и1эщ нобэрей ди гъащ1эм щыщ 1уэхугъуэ щхьэхуэхэр къыщыгъэлъэгъуа тхылъхэри. Апхуэдэщ тхак1уэм 1970 гъэм адыгэбзэк1э къыдигъэк1а «Бгырыс шухэр» романыр.
V. Журналым и къык1элъык1уэ напэк1уэц1ыр теухуащ «Бгырыс шухэр» романым.
      Тхыгъэм набдзэгубдзаплъэу феджауэ п1эрэ? Образ зэхуэмыдэхэм я мыхьэнэр нэсу къывгуры1уауэ п1эрэ?
      А) Тест лэжьыгъэ.

      Б) Романым къыхэщ образхэм к1эщ1у дыкъытеувы1энщ.
 1. 1эминат и образым теухуауэ фэ сыт жыф1эфынур? 
1эминат и образыр гъащ1эм зи гъуэгу пхызышыф ц1ыхубзым и образщ. Гугъэф1хэр и1эу ар партым хыхьахэм ящыщ зыщ. А ц1ыхубз гуащ1аф1эм, гу къабзэм, ц1ыху пэжым, хьэл-щэн дахэ зыхэлъым куэд зэрыхузэф1эк1ыр тхыгъэми къыщыхощ.
2. Адыгэ унагъуэ нэсым и мыхьэнэр романым дауэ къыщыгъэлъэгъуа?

Романым щек1уэк1 1уэхугъуэ нэхъыбэр Жылау Хьэжмуратрэ Мадинэтрэ я унагъуэм  епхащ. Ар къызэрыгуэк1 адыгэ унагъуэщ. А т1ур зэгуры1уэу, зэдэ1уэжу, зым 1эпыхур адрейм къещтэж жыхуа1эм хуэдэу зэдопсэу, нэмысрэ пщ1эрэ яку дэлъщ. Ахэр псоми чэнджэщэгъу яхуохъу, я дэ1эпыкъуэгъущ. Зэрытлъагъущи ц1ыху зэхъуапсэ адыгэ унагъуэщ. Ауэ абыхэм къеиж зырызхэри щы1эщ. Къазбэч хуэдэхэр.
3. Къазбэч и образым теухуауэ сыт жыф1эфын?
Тырнауздэсхэм ящыщу Къазбэч япэ дыдэ зы1ущ1ари, зи ц1ыхугъэрэ зи хабзэрэ илъэгъуари, зи шхын 1эф1 ишхари а унагъуэрщ. Къуэ пэлъытэ яхуэхъуат ар абыхэм. Къазбэч яущиин гъуэгу захуэ трагъэувэн папщ1э лъэк1 къагъэнакъым абыхэм. Ауэ псоми я гугъуехьыр псыхэк1уадэ хъуащ. Бригадир 1эщ1агъэм зэрыпэщ1эувэу абы псори щыгъупщэжащ. И зыкъыф1эщ1ыжыныгъэм, и щхьэхуещагъэм, и нэпсеягъэм ар тек1уэдэжащ. Мылъкум и нэри ирищ1ащ. Мылъку уи1эныр хъарзынэщ, ауэ гъащ1эм дэ1эпыкъуэгъу, щ1эгъэкъуэн къыщыпхуэхъуа дэтхэнэ зыри пщыгъупщэ хъунукъым. Ф1ы умыщ1ауэ зэи ф1ым ухуэзэнукъым.
   VI. «Тхыдэм и напэк1уэц1 нэщхъейхэр».   
  Сыт хуэдэ лъэпкъхэм я зэкъуэтыныгъэр, я зэныбжьэгъуныгъэр къыщыгъэлъэгъуа мы романым?
  Ди къэралым щыпсэу лъэпкъхэм я зэныбжьэгъуныгъэр, я зэкъуэтыныгъэр ф1ыуэ къыщыгъэлъэгъуащ романым. Тхыгъэм къыхощ лъэпкъ куэдым я л1ык1уэхэр: адыгэхэр, балъкъэрхэр, урысхэр, белорусхэр, куржыхэр, нэгъуэщ1хэри.

  Нт1э, балъкъэрхэм  адыгэхэм къалъыса леишхуэхэм хэт щыгъуазэ?

 Балъкъэр лъэпкъым къалъыса лейм сэ сыщыгъуазэщ тхыдэмк1э. Балъкъэрхэр 1944 гъэм мартым и 8 –м ирашауэ щытащ. Ахэр илъэс 13-к1э Казахстаным, Средне Азием щыпсэуащ. Ц1ыху щхьэхуэ зырызхэм я зэранк1э леишхуэ къалъысащ абыхэм. Балъкъэрхэм 1957 гъэм Къэбэрдейм къагъэзэжащ. Ди адыгэ лъэпкъыр абыхэм гуапэу япежьащ, кърагъэблэгъэжащ. Абыхэм къагъэзэжыхук1э ди адыгэхэм яхъумащ я щ1ап1эхэр. Ахэр зэрызэкъуэтар абык1э къыдощ1э. Мартым и 28-р абыхэм я махуэшхуэщ (день возрождение).
- Си гуапэ хъуащ тхыдэм и напэк1уэц1 нэщхъейхэм фызэрыщыгъуазэри.

VII. «Бзэм и лъахэм».
        Егъэджак1уэм: а) Лъэпкъ ц1ык1ум и бзэр гъащ1эмащ1эу жызы1эхэр щы1эми, ди насыпщи, щоуэ ахэр. Ди бзэм и дахагъэр, къулеягъэр шэрыуагъэр къыпхуэмыт1эщ1ынщ. Абы щыхьэт тохъуэ Щомахуэм и бзэм и къулеягъри. Ди бзэр гъащ1э мащ1э хъунми, гъащ1э к1ыхь и1энми, зэлъытар дэращ-тхъумэн хуейщ. А гупсысэр къыхэщу иджыпсту Абазэ Дисанэ къытхуеджэнщ усэ.
                                       Умыбзэщхъу!

   Щомахуэм къыджи1эну къысщохъур:

   - Си щ1эблэщ1э, умыбзэщхъу!

  Сыпщогугъ уэ бзэр пхъумэну, 

  Сф1ощ1 плъэк1ын ар, умыбзэщхъу!

         Лъэпкъым ф1ыгъуэ къыхуэпхьыным 

         Уэ телажьэ умыбзэщхъу!

         Ц1ыхур напэрщ зыгъэц1ыхур, 

         Ар зэгъащ1э умыбзэщхъу.

 Къалэн инхэр уэ къыппоплъэ, 

  «Хьетщ» жегъы1э, умыбзэщхъу.

  Лъагъу Хэку иныр, уи бзэ-уи псэр.

  Зэик1 умыбзэщхъу.

(Словарнэ лэжьыгъэ: «хьетщ жегъы1э» къазэрыгуры1уэр жегъэ1эн. 
(тегъэгушхуэн, еф1ак1уэ)
     б) Унэ лэжьыгъэу фи1ащ фи тетрадым ифтхэну «Бгырыс шухэр» романым къыхэщ псалъэжьхэр, къарык1хэр фщ1эуэ фыкъэк1уэну.
         Псалъэжьхэр зэхьэл1ахэри жегъэ1эн.

         «Насыпыншэм махъшэм тесми хьэ къодзакъэ» Ц1ыхур насыпыншэу щытмэ, и 1уэхур хъуркъым, гугъу зригъэхьми къехъул1эркъым. (тхьэмыщк1агъэм щхьэк1э жа1э).
     «Мывэ хъурей уяпэк1э бгъажэмэ, ухуозэж». 1ей пщ1эмэ 1ей ухуозэж.

       «Зым 1эпыхур адрейм къещтэж». Зэгуры1уэу зэдэ1уэжу.

VIII. Вывод. Игъуэ хъуащ зи гугъу тщ1а 1уэхугъуэхэр къызэщ1эткъуэжыну.
1.«Бгырыс шухэр» романыр сыт хуэдэ 1уэхугъуэ нэхъыщхьэ зытеухуар?
     Романыр теухуащ Тырнауз къалэм вольфрамрэ молибденрэ къыщыщ1эзых, ди къэралым и къулеягъыр зыгъэбагъуэ, и лъэщагъым хэзыгъахъуэ, нобэ зыужьыныгъэ ин зыгъуэта ди лъэпкъ рабочэ классым, лъэпкъхэм яку дэлъ зэныбжьэгъугъэм, ц1ыхугъэ нэсым.
2. Щомахуэм и тхыгъэхэм сытым дыхуагъасэрэ, дыхуаущийрэ?
   Щомахуэм и тхыгъэхэм куэдым дыхуагъасэ. Псом хуэмыдэу абы дыкъыхуреджэ пэжыгъэм, ц1ыхугъэм, ущалъхуа Хэкум ф1ы лъагъуныгъэ ухуи1эным, нэхъыжьым пщ1э лей хуэщ1ыным, зэныбжьэгъуныгъэм,  къуэшыгъэм, зэкъуэтыныгъэм.

3. Щомахуэм и тхыгъэхэм и пщ1эр нэхъ лъагэ зыщ1 щытык1эу сыт къэфлъытэр?
            Щомахуэм и тхыгъэхэм и пщ1эр нэхъ лъагэ зыщ1у сэ къэслъытэр: гъэсэныгъэ – ущииныгъэ зэрыхэлъырщ, ауан гъэщ1эгъуэнхэр, гушы1э дахэ хэлъхэрщ, тхыдэм, географием, химием епха 1уэхугъуэхэм зэрытхутепсэлъыхьырщ, ц1ыху ц1эры1уэхэм я гъащ1эм теухуахэр къызэрыхэщырщ, псалъэм папщ1э лётчик-космонавт Леоновыр. (Гъащ1эм къыщыхъуа 1уэхугъуэ дыдэхэу дызыщыгъуазэхэр тхыгъэм къыщыгъэлъэгъуащ).
4. Сыту п1эрэ – т1э гъащ1эм щынэхъыщхьэ дыдэр?
    Ар къэфщ1энщ мы псалъэзэблэдзыр вгъэнахуэмэ.
	
	
	1.Къ
	а
	з
	б
	э
	ч
	

	
	
	
	2.Ж
	э
	б
	р
	э
	1
	и
	л

	
	
	
	
	3.къу
	р
	ш
	
	

	
	
	
	4.Хь
	э
	н
	и
	ф
	э
	

	5.1
	э
	м
	и
	н
	а
	т
	

	
	
	6.н
	а
	с
	ы
	п
	
	

	
	
	7.т
	ы
	р
	н
	а
	у
	з
	
	

	
	8. Б
	е
	й
	м
	ы
	р
	з
	э
	
	

	
	9.Л
	а
	гъ
	ы
	м
	
	
	

	10.а
	хъ
	ш
	э
	
	
	
	


1. Романым къыхэщ «щ1алэ набдзэ ф1ыц1э».

2. Гъуэгу захуэм техьэжа щ1алэр.

3. Хъугъуэф1ыгъуэм и хэщ1ап1эр.

4. Нысэ къыхуашар «хьэм езыгъэхьыр».

5. Инженер хъыджэбзыр.

6. Романым и л1ыхъужьыф1хэр зыхуэпабгъэр.

7. 1уэхур щек1уэк1 къалэр.

8. Къазбэч и адэр.

9. Къуршыр къыщагъауэк1э къагъэсэбэп.

10. Беймырзэ и унагъуэм насыпыр зыхалъагъуэр.

5. Псори хъарзынэу фылэжьахэщ. Ауэ нобэрей ди урокым теухуауэ сыт нэхъ къэфщ1ахэр фэ езым гъащ1эм нэхъ къыщыфхуэсэбэпыну.
     Нобэрей ди урокым дэ къыщытщ1ащ япэ дыдэрауэ псори зэхъуапсэ унагъуэм хуэдэу упсэун зэрыхуейр, зэгуры1уэныгъэ унагъуэм илъын зэрыхуейр, абы къыщынэмыщ1ауэ мылъкум дихьэхым и насыпыр дыкъуакъуэ зэрыхъур, щхьэхуещагъэм ф1ым узэрыхуимышэныр, лъэпкъхэм я кум зэгуры1уэныгъэ илъын зэрыхуейм, нэхъыжьым пщ1э хуэщ1ын зэрыхуейр.
X. Егъэджак1уэм и к1эух псалъэ: 
         Ди лъэпкъхэм зэгуры1уэ ин яку дэлъу зэдопсэу. Абы зэран хуэхъуну зигу илъхэри щы1эщ, ауэ бэр зэкъуэтщ, ф1ыуэ зэролъагъу, благъагъэк1э зэбгъэдэтщ, лъык1э зэпыщ1ащ, я гуф1эгъуэри я гузэвэгъуэри зэда1эт, зэдагуэш. Щомахуэм и тхыгъэхэри адрей ди тхак1уэхэм-усак1уэхэм я 1эдакъэщ1эк1хэри абы щыхьэт техъуэ зэпытщ. Ар къэгупсысакъым, ар гъащ1эм щыщщ. Псом я нэхъыщхьэу нобэ къэфлъыта зэкъуэтыныгъэр вгъэпэжмэ, фи насыпыр лъагэ хъунщ, ди къуршхэм хуэдэу.
XI. Оценкэ гъэувын.

XII. Унэ лэжьыгъэр етын.
1) «Ц1ыхум и уасэр и лэжьыгъэрщ» темэмк1э сочиненэ тхын.

2) Гуащ1эдэк1 хьэлэлым теухуа псалъэжь, жы1эгъуэхэр тетрадым итхэн.

